
KASBIY AXLOQ VA PEDAGOGIK 
MADANIYAT MASALASINI 

TADQIQ ETISHDA ILMIY 
TADQIQOT METODLARINING 

OʻRNI VA VAZIFALARI
Kazakov Shavkat Norqobilovich

Toshkent davlat iqtisodiyot universiteti
“Jismoniy madaniyat va sport faoliyati kafedrasi oʻqituvchisi dotsent v.b.

Chirchiq davlat pedagogika universiteti mustaqil izlanuvchisi

Annotatsiya: Mazkur maqolada kasbiy axloq va pedagogik madaniyat masalasini tadqiq etishda ilmiy tadqiqot metodla-
rining o‘rni va vazifalari yoritilgan. Tadqiqotda kasbiy axloq va pedagogik madaniyatning mazmun-mohiyatini o‘rganishda 
metod tanlashning nazariy va amaliy jihatlari tahlil qilingan. Shuningdek, tarixiy-tahliliy, tahliliy-sintetik, nazariy model-
lash, intervyu, kuzatuv, kontent-tahlil hamda aralash tadqiqot metodlaridan foydalanish imkoniyatlari ko‘rib chiqilgan. 
Tadqiqot natijalariga ko‘ra, metodlarni tadqiqot maqsadi, obyekti, predmeti va o‘rganilayotgan hodisaning xususiyatlariga 
mos ravishda tanlash ilmiy natijalarning ishonchliligi, xolisligi va amaliy ahamiyatini ta’minlashi asoslangan. Shuningdek, 
nazariy modellash orqali axloqiy kompetensiya va pedagogik madaniyatning tarkibiy qismlarini tizimlashtirish imkoniyat-
lari ochib berilgan.

Kalit so‘zlar: kasbiy axloq, pedagogik madaniyat, ilmiy tadqiqot metodlari, metodologiya, tarixiy-tahliliy metod, tahliliy-
sintetik metod, nazariy modellash, aralash tadqiqot metodlari, axloqiy kompetensiya, pedagogik ta’lim.
Abstract: This article examines the role and functions of scientific research methods in studying professional ethics and 
pedagogical culture. The theoretical and practical aspects of selecting research methods are analyzed with regard to the 
purpose, object, subject, and specific characteristics of the research. The study considers the possibilities of applying his-
torical-analytical, analytical-synthetic, theoretical modeling, interview, observation, content analysis, and mixed research 
methods. It is substantiated that the scientifically grounded selection of research methods contributes to the reliability, 
objectivity, and practical significance of research results. Particular attention is paid to theoretical modeling as a means 
of systematizing the structural components of ethical competence and pedagogical culture. The study concludes that 
the integrated application of various research methods is appropriate for a comprehensive investigation of complex and 
multidimensional issues related to professional ethics and pedagogical culture.

Key words: professional ethics, pedagogical culture, scientific research methods, methodology, historical-analytical 
method, analytical-synthetic method, theoretical modeling, mixed research methods, ethical competence, pedagogical 
education.
Аннотация: В статье рассматриваются роль и задачи научно-исследовательских методов в изучении вопросов 
профессиональной этики и педагогической культуры. Анализируются теоретические и практические аспекты 
выбора методов исследования с учетом целей, объекта, предмета и особенностей изучаемого явления. Рассмо-
трены возможности применения историко-аналитического, аналитико-синтетического, теоретического моделиро-
вания, интервью, наблюдения, контент-анализа и смешанных методов исследования. Обосновано, что научно 
обоснованный выбор методов способствует повышению достоверности, объективности и практической значи-
мости результатов исследования. Особое внимание уделено использованию теоретического моделирования для 
систематизации структурных компонентов нравственной компетентности и педагогической культуры. Сделан 
вывод о целесообразности комплексного применения различных исследовательских методов при изучении 
сложных и многогранных вопросов профессиональной этики и педагогической культуры.

Ключевые слова: профессиональная этика, педагогическая культура, методы научного исследования, мето-
дология, историко-аналитический метод, аналитико-синтетический метод, теоретическое моделирование, сме-
шанные методы исследования, нравственная компетентность, педагогическое образование.

KIRISH
Ilmiy tadqiqot faoliyati mukammal va ishonchli natijalarga erishishni taʼminlaydigan metodologik tizimga 

tayanadi. Har qanday pedagogik masalani, jumladan, kasbiy axloq va pedagogik madaniyat masalasini tadqiq 
etishda metod tanlovi tadqiqot maqsadi, obyekt va predmet xususiyati, nazariy yondashuvlar bilan uzviy bogʻliq 

boʻlishi talab etiladi. Metodologik asoslar tadqiqot jarayonida qoʻllaniladigan usullar, yondashuvlar va tahlil 
strategiyalarini belgilovchi nazariy yoʻnalishlardan iborat boʻlib, ular ilmiy bilish jarayonining yaxlit va tizimli 
tarzda amalga oshishini taʼminlaydi. Bugungi kunda zamonaviy pedagogik tadqiqotlar metodlarining xilma-xil-
ligi tadqiqotchiga axloqiy, maʼnaviy va madaniy mazmundagi murakkab masalalarni har tomonlama yoritish 
imkonini yaratib beradi. Shu jihatdan, metodlar tanlovining ilmiy asoslanganligi va mazmunga mos kelishi, 
tadqiqotning natijaviyligi hamda metodologik ishonchliligini belgilab beradi.

Ilmiy izlanishlarda tadqiqot metodlarini toʻgʻri tanlash tadqiqotning mazmuni, maqsadi va vazifalarini 
aniq ifodalash bilan bogʻliq jarayondir. Metod tanlovi, avvalo, tadqiqot obyekti va predmetining tabiati, yaʼni u 
oʻrganilayotgan jarayon yoki hodisa qay darajada dinamik, psixologik yoki ijtimoiy xususiyatga ega ekanligiga 
qarab asoslanadi. Masalan, pedagogik madaniyat va kasbiy axloq kabi jarayonlar inson ongi, qadriyatlari, ichki 
pozitsiyasi va munosabatlari bilan bogʻliq boʻlgani uchun ularni tadqiq etishda subyektiv fikrlar, individual tajriba 
va kontekstual maʼlumotlarni hisobga oladigan metodlar ustuvor ahamiyat kasb etadi.

Ilmiy nuqtai nazardan olib qaralganda, tadqiqotda qoʻllaniladigan metodlar tadqiqotning umumiy ilmiy 
yondashuvi, metodologiyasi va epistemologik (bilishga oid) asoslari bilan uzviy bogʻliq boʻlishi shart. Yaʼni, 
qanday metod tanlanishidan qatʼi nazar, u tadqiqot obyektining tabiatiga, masalaning ilmiy yechimini topish-
dagi maqsad va vazifalarga toʻliq mos kelishi talab etiladi. Ilmiy izlanish bu faqat maʼlumot toʻplash emas, balki 
muayyan nazariya yoki metodologiya doirasida bilim yaratish jarayoni boʻlgani uchun metod tanlovi oʻz-oʻzidan 
axborot yigʻish vositasi emas, balki bilimni shakllantiruvchi vosita sifatida qaralishi lozim. Masalan, aksiologik 
yondashuv asosidagi tadqiqotlarda inson qadriyatlari, shaxsiy maʼnaviy pozitsiya, axloqiy tanlov va ularning 
taʼlim jarayonidagi aksini oʻrganish muhim sanaladi. Bunday tadqiqotlarda kontent tahlil, intervyu, biografik 
tahlil, keys tadqiqoti, refleksiv tahlil kabi metodlar orqali oʻqituvchining ichki dunyosi, shaxsiy qarashlari va indi-
vidual pedagogik tajribalaridan xabardor boʻlish mumkin. Shuningdek, kognitiv yondashuvlar doirasida inson 
tafakkuri, bilish jarayonlari, axloqiy ong va qaror qabul qilish jarayonlari bilan bogʻliq maʼlumotlarni chuqur 
anglash zarurati tugʻiladi. Bu kabi jarayonlarni tahlil qilishda ham yuqoridagi usullar, ayniqsa, refleksiv tahlil va 
individual fikrni oʻrganishga qaratilgan intervyular muhim oʻrin tutadi.

Bundan tashqari, har qanday metod tadqiqot natijalaridagi xolislik, ishonchlilik va qayta tekshirish imkoni-
yatini ham taʼminlashi lozim. Shu bois metod tanlovi izchil, mantiqiy asoslangan, ochiq va toʻliq axborot olish 
imkonini beradigan usullardan iborat boʻlishi talab etiladi. Zero, ilmiy tadqiqotning qimmati uning qayta qoʻlla
nilishi va hosil qilingan bilimning boshqa tadqiqotlarda qoʻllanilishi mumkinligidir. Shu nuqtai nazardan metod 
tanlovida nazariy va amaliy mezonlarni uygʻun holda koʻzda tutish tadqiqotning muvaffaqiyatini belgilaydi.

Amaliy jihatdan metod tanlovi tadqiqotchi oldida turgan shart-sharoitlar, tadqiqot obyekti bilan bevosita 
muloqot qilish imkoniyati, vaqt, moddiy resurslar hamda tadqiqotchi malakasi bilan chambarchas bogʻliq. Ilmiy 
jarayon nazariy jihatdan mukammal asoslangan boʻlishi bilan birga amaliyotda qoʻllash mumkin boʻlgan real 
mexanizmlarga ham ega boʻlishi shart. Masalan, katta miqyosli soʻrovnomalar oʻtkazish imkoniyati mavjud 
boʻlgan hollarda statistik tahlil va jamoaviy fikrlarni oʻrganish samarali boʻladi. Ammo kasbiy axloq va pedagogik 
madaniyat kabi ichki va subyektiv jarayonlarni chuqur oʻrganish uchun ayrim hollarda individual kuzatuvlar, 
intervyular, tahliliy-biografik usullar yoki falsafiy-tafsiriy tahlil ustuvor ahamiyat kasb etadi.

Bundan tashqari, murakkab, koʻp qirrali va koʻp omilli masalalarni tahlil qilishda faqat bir usul bilan chek-
lanib qolish natijalarning bir tomonlama chiqishiga sabab boʻlishi mumkin. Shu sababli, tadqiqotchilar tomonidan 
“aralash tadqiqot metodlari” (“mixed methods”) konsepsiyasi tobora kengroq qoʻllanilmoqda. Bu yondashuv 
bir vaqtning oʻzida ham sifat (qualitative), ham miqdor (quantitative) tadqiqot usullarini uygʻunlashtirish orqali 
masalani har tomonlama, keng qamrovda tahlil qilish imkonini beradi. Masalan, oʻqituvchilarning axloqiy 
pozitsiyasi va madaniy saviyasi toʻgʻrisida jamoaviy fikrlarni soʻrovnoma orqali oʻrganish, shundan soʻng baʼzi 
oʻqituvchilar bilan fuqarolik pozitsiyasi va ichki qarashlar haqida intervyu oʻtkazish orqali tadqiqot natijalarini 
chuqurlashtirish mumkin.

Metod tanlovining toʻgʻriligi va uning nazariy-amaliy asoslanganligi, shubhasiz, tadqiqot ishining ilmiyligi, 
aniqligi, xolisligi va yana qoʻllanilishi mumkin boʻlgan universalligini belgilab beradi. Agar metod tadqiqot vazi-
falariga xizmat qilmasa, tadqiqot natijasi umumlashtirilmaydi va ilmiy ahamiyati pasayadi. Shuning uchun ham 
tadqiqot metodini tanlashda uning faqat texnik jihatlari emas, balki mazmun bilan uzviy bogʻliqlik darajasi asosiy 
mezon sifatida baholanishi lozim. Kasbiy axloq va pedagogik madaniyat kabi mazmunan murakkab, nazariy va 
amaliy jihatdan koʻp qirrali masalalarni tadqiq etishda ilmiy metodlarni toʻgʻri tanlash katta ilmiy va amaliy ahami-
yatga ega. Zero, ushbu masalalar nafaqat shaxsiy qadriyatlar tizimi, balki taʼlim tizimining mafkuraviy, madaniy 
va axloqiy asoslarini qamrab olgan sohalardir. Bunday ilmiy izlanishlarda metod tanlovi tadqiqot mazmuniga 
chuqur yetib borish, masalaning koʻp qirraliligini yoritish va natijalarni xolis aks ettirish imkonini yaratadi.

MAVZUGA OID ADABIYOTLAR SHARHI
Kasbiy axloq va pedagogik madaniyat masalasi boʻyicha ilmiy qarashlar, birinchi navbatda, meʼyoriy-

huquqiy asoslar va olimlarning nazariy yondashuvlari kesimida oʻrganildi.
Oʻzbekiston Respublikasi Prezidentining 2019-yil 8-oktyabrdagi PF-5847-son Farmoni bilan tasdiqlangan 

Oliy taʼlim tizimini 2030-yilgacha rivojlantirish konsepsiyasida oliy taʼlim sifatini oshirish, ilm-fan va taʼlimni inte-
gratsiyalash hamda yuqori malakali, maʼnaviy yetuk kadrlarni tayyorlash ustuvor vazifa sifatida belgilangan [1].

Shuningdek, “Zamonaviy maktab”larni tashkil etish chora-tadbirlari toʻgʻrisidagi PQ-4537-son qarorda 
taʼlim muassasalarida pedagoglarning kasbiy mahorati va madaniy saviyasiga qoʻyiladigan talablar kuchaytiril-
gani koʻrsatib oʻtiladi [2]. Mazkur hujjatlar kasbiy axloq va pedagogik madaniyatni tadqiq etishning dolzarbligini 
meʼyoriy jihatdan asoslaydi.

M.I.Mirzayeva oliy taʼlim muassasalari talabalarini kasbga yoʻnaltirib oʻqitishda kommunikativ kompetensi-
yalarni rivojlantirish texnologiyasini ishlab chiqib, kasbiy tayyorgarlikda muloqot madaniyatining oʻrni va ahami-
yatini asoslab bergan [3]. Olimning fikricha, boʻlajak mutaxassisning kommunikativ kompetensiyasi uning kasbiy 
madaniyati va ijtimoiy faolligining muhim tarkibiy qismi hisoblanadi. Bu qarash pedagogik madaniyatni oʻqituv-
chining muloqot va muomala malakalari bilan bogʻlab talqin qiluvchi yondashuvlarga mos keladi.

MMirqosimova shaxs rivojlanishining ijtimoiy-pedagogik va psixologik tamoyillarini tahlil qilib, shaxs shakl
lanishida ijtimoiy muhit, tarbiya va oʻz-oʻzini rivojlantirish omillarining oʻzaro bogʻliqligini yoritadi [4]. Muallif 
qarashlari kasbiy axloq va pedagogik madaniyatni shaxs ichki dunyosi, qadriyatlari va ijtimoiy munosabatlari 
bilan uzviy jarayon sifatida oʻrganish zarurligini tasdiqlaydi.

Z.F.Mirtursunov oʻzbek xalq pedagogikasini folklor materiallari asosida tadqiq etib, xalq ogʻzaki ijodida 
axloqiy-tarbiyaviy gʻoyalar, odob-axloq me’yorlari va ustoz-shogird anʼanalarining tarixiy ildizlari mavjudligini 
koʻrsatgan [5]. Ushbu yondashuv pedagogik axloqning milliy-tarixiy asoslarini oʻrganishda tarixiy-tahliliy metod-
ning ahamiyatini yaqqol namoyon etadi.

A.Q.Munavvarov oila pedagogikasi doirasida tarbiyaning maqsadga yoʻnaltirilganligi, izchilligi va tizim-
liligi tamoyillarini ilgari surib, shaxsda axloqiy va maʼnaviy fazilatlarni shakllantirishda oila hamda milliy qadri-
yatlarning rolini asoslagan [6]. Olim talqinida axloqiy tarbiya ijtimoiy muhit va pedagogik namunaning uygʻun-
ligida samarali amalga oshadi.

Sh.Tohirov axloqiy qarashlarning yoshlar ijtimoiy munosabatlariga taʼsirini tahlil qilib, shaxsning axloqiy 
pozitsiyasi uning ijtimoiy xulq-atvori va jamiyatdagi faolligini belgilovchi omil ekanini taʼkidlaydi [7].

B. Usmonov esa yoshlar axloqiy qarashlari va jamoaviy hamjihatlik oʻrtasidagi bogʻliqlikni yoritib, umumiy 
axloqiy qadriyatlar jamoada hamkorlik va ishonchni mustahkamlashini koʻrsatadi [8].

Bu tadqiqotlar kasbiy axloqni aksiologik yondashuv asosida, yaʼni qadriyatlar tizimi nuqtai nazaridan 
oʻrganish imkonini beradi.

Umuman, tahlil qilingan adabiyotlar shuni koʻrsatadiki, kasbiy axloq va pedagogik madaniyat masalasi 
bir tomondan muloqot va kompetensiyalar [3], ikkinchi tomondan shaxs rivoji va ijtimoiy muhit [4], milliy-tarixiy 
anʼanalar [5, 6] hamda yoshlar qadriyatlari [7, 8] bilan bogʻliq holda oʻrganilgan. Biroq bu masalani tadqiq etishda 
ilmiy metodlarning oʻrni va vazifalarini tizimli yoritish yetarli darajada ishlab chiqilmagan. Mazkur maqolaning 
ilmiy yangiligi ham aynan shu boʻshliqni toʻldirishga qaratilgan.

TADQIQOT METODOLOGIYASI 
Pedagogik tadqiqotlarda anʼanaviy va zamonaviy ilmiy metodlardan samarali foydalanish orqali mazkur 

masalalarni kompleks tahlil qilish mumkin. Tarixiy-tahliliy metod orqali oʻqituvchilik kasbining axloqiy tamoyillari, 
pedagogik madaniyatning shakllanish jarayonlari, ularning milliy taʼlim tizimida tutgan oʻrni va roli izchil tahlil 
etiladi. Ushbu metod asrlar davomida shakllangan maʼnaviy anʼanalarni, maʼrifatparvarlik gʻoyalarini, pedagog 
shaxsiyatining qadimgi va zamonaviy namunalarini oʻzaro bogʻliqlikda tahlil qilish imkonini beradi. Xususan, 
taʼlimdagi axloqiy talablarning qanday oʻzgargani, oʻqituvchi shaxsiyatidan kutiladigan axloqiy fazilatlar qay 
tarzda mukammallashib borgani, jamiyatning taʼlimga, tarbiyaga boʻlgan munosabatining qanday shakllanib 
kelgani – barchasi tarixiy-tahliliy yondashuv orqali ochiq-oydin aniqlanadi. Bu metod yordamida anʼanaviy 
maktablardagi ustoz-shogird munosabatlari, qadimgi zamonlardagi oʻqituvchi maʼnaviy timsoli, sovet davridagi 
muallim axloqi hamda istiqloldan keyin shakllangan yangi pedagogik madaniyat tushunchasi qiyosiy tahlil 
etilishi mumkin.

Tarixiy-tahliliy metod orqali pedagogik kadrlar tayyorlash tizimidagi siyosat, mafkura va ijtimoiy talablar 
taʼsirida kasbiy axloq va madaniyatning qanday transformatsiyaga uchragani, qaysi tarixiy bosqichlarda qaysi 
qadriyatlar ustuvor boʻlgani kabi masalalarga aniq javob topish mumkin. Tarixiy tahlil shuni koʻrsatadiki, zamon 
oʻzgarishi bilan birga oʻqituvchiga qoʻyiladigan talablar ham kengayib, axloqiy mezonlar nafaqat milliy, balki 
xalqaro umuminsoniy mezonlar bilan boyiy boshlagan. Demak, tarixiy-tahliliy metod nafaqat ilmiy tadqiqotning 

faktologik poydevorini yaratadi, balki bugungi kun uchun zarur boʻlgan metodologik tahlil va muqoyasalarga 
asos boʻladi. Bu metod pedagogik tadqiqotlar uchun keng imkoniyatlar yaratib, oʻqituvchining axloqiy-estetik 
maqomi, madaniy kapital va faol fuqarolik sifatidagi rolini tushunishda katta ahamiyat kasb etadi.

Tahliliy-sintetik metod – bu ilmiy tadqiqotda mavjud nazariy gʻoyalar, konsepsiyalar va amaliyot natijalarini 
tahlil qilish, ularni solishtirish, oʻzaro bogʻliqlik va farqlarni aniqlash hamda ular asosida umumlashma xulosalar 
chiqarishga xizmat qiluvchi samarali metod hisoblanadi. Ayniqsa, axloqiy qadriyatlar, kasbiy munosabatlar va 
madaniy tayyorgarlik kabi koʻp darajali va subyektiv qarashlarga boy sohalarni oʻrganishda ushbu metod keng 
imkoniyatlar yaratadi.

Pedagogik madaniyat va kasbiy axloq boʻyicha yuzlab olimlar tomonidan turlicha yondashuvlar, taʼriflar 
va nazariy tushunchalar ilgari surilgan. Masalan, ayrim olimlar pedagogik madaniyatni oʻqituvchining nutqi, 
muomalasi va tashqi madaniyati bilan bogʻlasa, boshqalar uni axloqiy masʼuliyat, shaxsiy namuna va ijti-
moiy faollik bilan chambarchas bogʻliqlikda izohlaydilar. Ana shu qarashlarni tahliliy tarzda solishtirish orqali 
ularning umumiy jihatlari, mushtarak nuqtalari va farqlari aniqlanadi. Keyin esa sintetik usul orqali ushbu turli 
qarashlarning umumiy modeli shakllantiriladi. Shuningdek, tahliliy-sintetik metod pedagogik axloqqa oid turli 
taʼriflarni tahlil qilish orqali bu tushunchaning chekka va markaziy qismlarini aniqlashga yordam beradi. Bu 
usul orqali masalaning faqat alohida jihatlari emas, balki ularning tizimli bogʻlanishini ham chuqur tahlil qilish 
mumkin. Masalan, pedagogik axloqning insonparvarlik, xolislik, tenglik, masʼuliyat va muloqot madaniyati kabi 
tarkibiy qismlarini tahlil qilish bilan birga ularning taʼlim jarayonidagi oʻzaro taʼsirini ham koʻrsatish mumkin.

Ushbu metod tadqiqotchiga turli manbalarda keltirilgan maʼlumotlar, ilmiy fikrlar, pedagogik modellar 
va meʼyoriy hujjatlar asosida yaxlit ilmiy xulosalar chiqarish imkonini beradi. Shu boisdan ham tahliliy-sin-
tetik metod pedagogik tadqiqotlarda, ayniqsa, zamonaviy talablarga javob beradigan umumlashtirilgan ilmiy 
asoslarni yaratishda juda muhim hisoblanadi.

Nazariy modellash metodi – bu tadqiqot obyektining muhim boʻlgan murakkab jarayonlar, munosabatlar va 
fenomenlarni nazariy-mantiqiy asosda sxemalashtirish, tuzilmaviy tasniflash va tahlil qilishga qaratilgan metod 
hisoblanadi. Kasbiy axloq va pedagogik madaniyat kabi abstrakt va koʻpqirrali tushunchalarni toʻliq anglash va 
ularni tadqiqotga mos ravishda shakllantirishda aynan ushbu metod muhim oʻrin tutadi.

Pedagogik muhitdagi axloqiy munosabatlar, oʻqituvchi shaxsiyatidagi kasbiy va maʼnaviy oʻzgarishlar, 
axloqiy fazilatlarning faoliyatda qanday namoyon boʻlishi kabi jarayonlar, koʻp hollarda, bevosita oʻlchab boʻl-
maydigan, bir qancha omillar taʼsirida rivojlanadigan koʻp bosqichli mexanizmlardir. Nazariy modellash orqali 
ushbu jarayonlar shartli sxemalarda, tuzilmaviy qismlarda va ixcham mantiqiy tizimda aks ettiriladi. Masalan, 
“axloqiy kompetensiya” tushunchasining nazariy modeli ishlab chiqilganda, u bir nechta tarkibiy qismlarga: 
axloqiy bilimlar, axloqiy refleksiya, shaxsiy baho berish qobiliyati, madaniy muloqot malakasi kabi elementlarga 
boʻlinishi mumkin. Bunday modelda har bir element oʻzining pedagogik faoliyatdagi namoyon boʻlish holati, 
rivojlanish bosqichi va baholash mezoni bilan chuqur tavsiflanadi.

Xuddi shu tarzda, “pedagogik madaniyat darajalari” modeli orqali oʻqituvchining umumiy madaniy rivojla
nishi, kasbiy-axloqiy oʻsishi, muloqot madaniyati, axborotga munosabati va jamiyat oldidagi masʼuliyat tuygʻusi 
kabi koʻrsatkichlar asosida uning madaniy yetuklik holati aniqlanishi mumkin. Bu esa taʼlim muassasalarida 
pedagoglarni baholash, ularning kasbiy rivojlanishini rejalashtirish va tarbiyaviy mustahkamlash kabi jarayon-
larga amaliy asos boʻladi.

Nazariy modellash, shuningdek, faoliyatda namoyon boʻladigan axloqiy fazilatlarni (insonparvarlik, 
bagʻrikenglik, xolislik, javobgarlik va hokazo) alohida bloklar koʻrinishida belgilash va ularning oʻzaro bogʻliqligini 
tahlil etish imkonini beradi. Bunday modellar tadqiqot natijalarini vizuallashtirish, axloqiy bilimlarni tizimlashtirish 
va ularni pedagogik amaliyotda tatbiq etish uchun qulay ilmiy vosita hisoblanadi. Shu bois nazariy modellash 
metodi nafaqat nazariy tadqiqotlar uchun, balki taʼlim tizimida amaliy tavsiya va innovatsion yechimlar ishlab 
chiqish uchun ham muhim poydevor boʻlib xizmat qiladi.

TAHLIL VA NATIJALAR
Metodologik tahlil natijasida tadqiqot metodini tanlashda tadqiqot maqsadi, obyekti, predmeti va 

o‘rganilayotgan hodisaning xususiyatlari asosiy mezon bo‘lishi aniqlandi.Kasbiy axloq va pedagogik madaniyat 
kabi insonning qadriyatlari, ichki pozitsiyasi va munosabatlari bilan bog‘liq murakkab jarayonlarni o‘rgan-
ishda intervyu, kuzatuv, kontent-tahlil, biografik va refleksiv tahlil kabi sifat metodlari muhim ahamiyatga ega.
Tadqiqotda sifat va miqdoriy yondashuvlarni uyg‘unlashtiruvchi aralash metodlardan foydalanish masalani 
kengroq va kompleks tahlil qilish imkonini beradi.

Nazariy modellash orqali axloqiy kompetensiya hamda pedagogik madaniyatning tarkibiy qismlarini tizim-
lashtirish va ularning o‘zaro bog‘liqligini ko‘rsatish mumkin.

Olingan natijalar metod tanlovining faqat texnik masala emas, balki tadqiqot mazmuni va metodologik 
asoslari bilan bevosita bog‘liq ekanini ko‘rsatadi.

Tarixiy-tahliliy metod pedagogik axloq va madaniyatning shakllanishini turli tarixiy bosqichlar kesimida 
tushuntirish imkonini beradi. Tahliliy-sintetik metod esa turli ilmiy qarashlarni taqqoslab, umumlashtirilgan xulo-
salar chiqarishga xizmat qiladi.Nazariy modellash abstrakt va ko‘p qirrali tushunchalarni tizimli ko‘rinishga kelti-
radi. Aralash metodlardan foydalanish esa sifat ma’lumotlarini miqdoriy natijalar bilan to‘ldirish imkonini beradi.

XULOSA VA TAKLIFLAR
Xulosa qilib aytganda, kasbiy axloq va pedagogik madaniyatni tadqiq etishda metodlarni ilmiy asoslangan 

holda tanlash tadqiqotning ishonchliligi, xolisligi va amaliy ahamiyatini belgilaydi. Tadqiqot maqsadi va obyek-
tiga mos ravishda tarixiy-tahliliy, tahliliy-sintetik, nazariy modellash, intervyu, kuzatuv va aralash metodlardan 
kompleks foydalanish maqsadga muvofiq.

Ilmiy tadqiqotlarda metodologik yondashuvlarni uyg‘unlashtirish pedagogik madaniyat va kasbiy axloqning 
mazmunini chuqurroq ochib berish, ularning tarkibiy qismlarini tizimlashtirish hamda amaliy tavsiyalar ishlab 
chiqish uchun imkoniyat yaratadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

